
యని వినుతింప రంగాధినాయకుఁడు 

మునినాథుఁ జూచి ప్రమోదించి పలికెఁ 

దనయ! నీవరసుమధామకైంకర్య 

మునకు మెచ్చితి వరముల నభీష్టముల 

నడుగు మటన్న నీదగుభక్తజనుల 

యడుగుదమ్ములరేణు వనుపేరు నాకు

దయసేయుమా శాశ్వతంబుగా ననిన 

దయసేసియారంగధవుఁ డట్ల యొసఁగి 

తనసేయు గోపకాంతావిహారంబు 

వినుతించువారి కెవ్విధి ఫలం బొదవు 

నారీతి సౌభాగ్య మబ్బు నీచరిత 

ధారుణి నొకమాఱు దలఁచువారలతు 

నని యానతిచ్చిన నదియాది గాఁగ 

జననుతుం డగుమౌని జనవరేణ్యునకుఁ 

బనుపడ భువిలోన భక్తాంఘ్రిరేణుఁ 

డనుపేరు విలసిల్లె నమ్మహాయోగి 

పరమవైష్ణవనుతపదపద్ముఁ డయ్యు 

హరిభక్తపద[1] పద్మ మాత్మఁ గోరుచును 

బరమవిరక్తుఁడై పద్మజముఖ్య 

సురశిరోన్యస్త విస్ఫురితాంఘ్రి యగుచు





	↑ తీర్థ

